
SUĠĠERIMENTI
Il-Kumitat għall-Kummerċ Internazzjonali jistieden lill-Kumitat għall-Ambjent, is-Saħħa Pubblika u s-Sikurezza tal-Ikel, bħala l-kumitat responsabbli, biex jinkorpora s-suġġerimenti li ġejjin fil-mozzjoni għal riżoluzzjoni tiegħu:
[bookmark: restart]1.	Ifakkar li ż-żejt tal-palm jammonta għal madwar 40 % tal-kummerċ globali taż-żjut veġetali u li l-UE hija t-tieni l-akbar importatur dinji, b'madwar 7 miljun tunnellata fis-sena; jistieden lill-Kummissjoni, f'dan ir-rigward, biex tnaqqas l-ammont taż-żejt tal-palm importat minn pajjiżi terzi billi tapplika skemi ta' dazju doganali differenti għal prodotti b'ċertifikat ta' żejt tal-palm sostenibbli;
2.	Ifakkar li l-Malasja u l-Indoneżja huma l-produtturi ewlenin taż-żejt tal-palm, b'madwar 85-90 % tal-produzzjoni globali, u li d-domanda li dejjem qiegħda tikber għal dan il-prodott bażiku titfa' pressjoni fuq l-użu tal-art u għandha effetti sinifikanti fuq il-komunitajiet lokali, is-saħħa u t-tibdil fil-klima; jenfasizza, f'dan il-kuntest, li l-Ftehim ta' Kummerċ Ħieles bejn l-UE u l-Indoneżja ma għandux ikopri ż-żejt tal-palm u d-derivattivi tiegħu fi ħdan in-negozjati attwali;
3.	Jenfasizza l-importanza li titjieb is-sitwazzjoni permezz ta' ċertifikazzjoni adegwata, li tkun aċċessibbli faċilment għall-SMEs, li tikkonferma li ż-żejt tal-palm inkwistjoni ġie prodott mingħajr ħsara bla bżonn lill-ambjent u lis-soċjetà u li l-prodott huwa traċabbli b'mod effettiv u trasparenti tul il-katina tal-provvista kollha;
4.	Jistieden lill-Kummissjoni u lill-Istati Membri jipprojbixxu l-importazzjonijiet ta' bijodiżil minn żejt tal-palm u biex jintroduċu skema ta' tikkettjar obbligatorju għall-ingredjenti tal-bijodiżil u l-oriġini tagħhom, u għal prodotti oħra taż-żejt tal-palm;
5.	Iqis li s-sostenibilità taż-żejt tal-palm hija ġuridikament definita fil-parti li tikkonċerna l-bijolikwidi tad-Direttiva dwar l-Enerġija Rinnovabbli u fil-parti li tikkonċerna l-bijokarburanti tad-Direttiva dwar il-Kwalità tal-Karburant, filwaqt li ma hemmx kriterji dwar iż-żejt tal-palm li jintuża fl-industrija tal-ikel;
6.	Jenfasizza li, fl-ambitu tar-Regolament dwar l-Infurzar tal-Liġi, it-Tmexxija u il-Kummerċ fis-Settur Forestali u tal-Ftehimijiet ta' Sħubija Volontarji bejn l-UE u l-pajjiżi li jipproduċu l-injam, l-ewwel skema ta' awtorizzazzjoni kompletament operattiva hija mal-Indoneżja b'seħħ mill-15 ta' Novembru 2016.

